
 ᐊᐅᒃᑲᓐᓇᔾᔪᐋᑉ ᐅᔭᕋᖏᑦ ᖃᐅᔨᓴᖅᑕᐅᓂᖏᓄᑦ ᐱᓕᕆᓂᖅ  

ᖃᐅᔨᓴᕈᒪᓂᒻᒧᑦ ᐆᒃᑐᕋᐅᑦ  

ᐅᖃᐅᓯᖅᑐᓐᖏᑦᑐᖅ ᐅᓂᒃᑳᓕᐊᖑᔪᖅ  

 

 

ᑖᓐᓇ ᐊᐅᒃᑲᓐᓇᔾᔪᐊᑉ ᐅᔭᕋᖏᓐᓂᒃ ᖃᐅᔨᓴᕈᒪᓂᖅ ᓯᕗᓕᐅᕆᔭᐅᒐᔭᖅᑐᖅ ᑖᒃᑯᓄᖓ ᑲᓇᑕ−ᓄᓇᕘᓪᓗ ᐅᔭᖅᑲᓂᒃ 

ᖃᐅᔨᓴᖅᑎᖏᑦ ᑎᑎᕋᕝᕕᐊᑕ (CNGO) ᑲᑐᔾᔨᖃᑎᖃᖅᖢᑎᒃ ᖃᐅᔨᒪᔨᑕᓂᒃ ᐃᓕᓐᓂᐊᖅᑐᓂᓪᓗ ᖃᔅᓯᒐᓚᓐᓂᒃ ᑲᓇᑕᒥ 

ᓯᓚᑦᑐᖅᓴᕝᕕᔾᔪᐊᖑᔪᓂᒃ. ᑖᓐᓇ ᖃᐅᔨᓴᐃᓂᑦᑕ ᑐᕌᒐᕆᔭᖓ ᖃᐅᔨᒪᓂᖃᓐᓂᕗᑦ ᕿᑭᖅᑖᓘᑉ ᐅᔭᕋᖁᑎᖏᓐᓄᑦ ᐃᓚᑰᓂᖓ 

ᐃᓗᐃᑦᑐᕈᕋᓱᒍᒪᓪᓗᑎᒍᑦ ᐅᔭᕋᖏᑦ ᓄᓇᓐᖑᐊᓕᐊᕆᔪᓐᓇᖁᓪᓗᒋᑦ. ᖃᐅᔨᓴᓐᓂᕗᑦ ᓄᓇᐃᓐᓇᒻᒥᒃ ᐃᓚᖃᒻᒪᑦ ᐊᐅᔭᖏᒍᓪᓗ 

ᐊᕐᕌᒍᑦ 2018 ᐊᒻᒪ 2019 ᖃᐅᔨᓵᖃᕋᔭᖅᖢᑕ ᑕᒪᒃᑭᕋᓱᓪᓗᒍ ᑕᐃᒫᒃ ᓄᓇᓐᖑᐊᑦ ᐅᑯᐊ ᐃᓗᐊᒍᑦ ᖃᐅᔨᓵᖃᕋᔭᖅᑐᒍᑦ 47E, F, 

G, ᐊᒻᒪ H, ᐃᓚᒐᓛᖏᓪᓗ ᓄᓇᓐᖑᐊᑦ ᓄᓇᖏᑕ 37C ᐊᒻᒪ F, 47C ᐊᒻᒪ D, ᐱᖃᓯᐅᑎᓪᓗᒍ 48A.  

 

ᐊᕐᕌᒍᐊᒍᑦ 2018, ᓄᓇᒥᒃ ᖃᐅᔨᓴᐃᓂᕗᑦ ᑐᓐᖓᕕᖃᓐᓂᐊᖅᖢᓂ ᐃᒡᓗᓕᐅᑉ ᓄᓇᓕᐊᓂᒃ ᐊᒻᒪᓗ ᑭᖑᓂᐊᒍᑦ 

ᑐᓐᖓᕕᖃᓕᓪᓗᑎᒃ ᑕᖕᒫᕝᕕᐅᑲᐃᓐᓇᖅᑐᒥᒃ ᐃᖃᓗᒐᓱᕝᕕᐅᑉ ᑰᖓᓂ ᓴᓂᖅᑭᔭᕝᕕᒃ ᖃᓂᒋᔮᒍᑦ ᔪᓚᐃ 11−ᒥ ᐋᒡᒐᓯ 15−ᒧᑦ. 

ᖃᐃᓐᖒᑉ ᐅᔭᕋᖏᑦ ᖄᒥᓯᒪᔪᓪᓗ ᐅᔭᕋᖏᑦ ᓄᓇᓐᖑᐊᓕᐊᕆᓗᒋᑦ ᖃᐅᔨᓴᒐᔅᓴᓂᓪᓗ ᐱᖃᑦᑕᓪᓗᑕ ᐅᖅᑯᖅᐸᓯᐊᒍᑦ ᓂᒋᐊᑕ 

ᐃᓚᖓᒍᑦ ᖃᐅᔨᓴᕝᕕᒋᔭᑦᑕ, ᐊᑐᓪᓗᑕᓗ ᒪᕐᕈᓐᓂᒃ ᖁᓕᒥᒎᓕᓐᓂᒃ ᖃᐅᔨᓴᖅᑎᕗᑦ ᖃᐅᔨᓴᕝᕕᒋᓂᐊᖅᑕᖏᓐᓄᑦ 

ᐅᓯᔭᐅᖃᑦᑕᓪᓗᑎᒃ. ᓄᓇᓐᖑᐊᓕᐅᕆᔪᑦ ᖃᐅᔨᓴᖅᑎᑦ ᑕᑯᔭᒥᓐᓂᒃ ᑎᑎᕋᐅᓯᖃᓪᓗᑎᒃ, ᐊᔾᔨᓕᐅᕆᑦᑕᓪᓗᑎᒃ, ᐊᒡᒐᓪᓗᐊᒥᒃ 

ᖃᐅᔨᓴᒐᔅᓴᓕᐊᖃᓪᓗᑎᒃ, ᓄᓇᐅᓪᓗ ᓂᐱᖅᑲᓐᓇᖃᓐᓂᖓ ᓄᖑᓱᐃᑦᑐᖃᓐᓂᐊᓗ ᖃᐅᔨᓵᕆᔭᐅᑦᑕᓪᓗᑎᒃ ᐅᔭᕋᖏᑦ 

ᖄᒥᑕᖅᓯᒪᔪᓪᓗ ᓄᓇᒧᑦ. ᐊᕐᕌᒍᖓᓄᑦ 2019 ᓄᓇᒥ ᖃᐅᔨᓴᐃᓂᕗᑦ ᐱᒋᐊᓕᓪᓗᓂ ᐅᐊᓐᓇᖅᐸᓯᖔᖓᒍᑦ ᖃᐅᔨᓵᕆᔪᒪᔭᑦᑕ, 

ᑐᕌᖓᓂᓖᑦ ᐃᓂᖏᓂᒃ ᐅᐸᒃᑕᓪᓗᒋᑦ ᑲᓇᑕᐅᑉ ᐃᓚᖓᒍᑦ ᐃᒡᓗᓕᐅᑉ ᒥᒃᓵᒍᑦ. ᐅᓪᓗᖁᑎᔅᓴᖏᑦ ᓄᓇᒥᒃ ᖃᐅᔨᓴᐃᓂᑦᑎᓐᓄᑦ 

ᓄᓇᓐᖑᐊᓕᕆᔾᔪᓯᕗᓪᓗ ᐊᔾᔨᖃᓐᓂᐊᖅᑐᑦ ᓯᕗᓂᐊᒍᑦ ᐊᑐᖅᑕᑦᑎᓐᓂᒃ ᐊᕐᕋᒍᐊᓄᑦ 2018. ᓈᒻᒪᒃᑐᒥᒃ ᑐᖕᒫᕝᕕᔅᓴᒥᒃ 

ᐊᕐᕌᒍᐊᓄᑦ 2019 ᖃᐅᔨᓴᐃᓂᑦᑎᓐᓄᑦ ᓇᓂᓯᓗᑕ ᐃᓂᔅᓴᖓᓂᒃ 2018 ᐊᐅᔭᖓᒍᑦ ᖃᐅᔨᓴᐃᓂᖃᕝᕕᑦᑎᒍᑦ.  

 

ᐅᓇ ᐱᓕᕆᓂᐅᔪᖅ ᑐᑭᒧᐊᕆᒐᔭᖅᑐᖅ ᓅᑕᖑᔪᓂᒃ ᖃᐅᔨᓴᐃᓂᓐᓂᒃ ᐃᓕᓐᓂᐊᖅᑐᓄᑦ ᐊᑕᐅᓯᖅ ᑭᖑᓪᓕᐅᔪᒧᑦ 

ᐸᐃᑉᐹᖃᐅᓯᒻᒧᑦ ᐱᓇᓱᒃᑐᖅ MSc ᑎᓴᒪᐅᔪᓪᓗ ᓗᒃᑖᓐᖑᕋᓱᐊᕈᑎᒥᓄᑦ PhD ᐃᓕᓐᓂᐊᖅᑏᑦ ᖃᐅᔨᓴᐅᑎᖏᑦ ᖃᔅᓯᒐᓚᓐᓂᒃ 

ᓯᓚᑦᑐᖅᓴᕝᕕᔾᔪᐊᓂᒃ ᑲᓇᑕᒥ ᐊᖅᑯᑎᖃᖅᖢᑎᒃ ᓄᓇᒧᑦ ᖃᐅᔨᓴᕈᑎᑦ ᓴᓇᔪᓕᕆᓂᒻᒧᓪᓗ ᖃᐅᔨᕈᑖᓄᑦ ᑲᑎᒪᔨᖏᑦ ᑲᓇᑕᒥ ᓯᕗᒧᑦ 

ᐊᑐᐊᕋᔅᓴᓄᑦ ᑲᑐᔾᔨᖃᑎᒋᓐᓂᐊᒍᑦ ᑮᓇᐅᔭᖃᖅᑎᑕᐅᓪᓗᑎᒃ. ᑕᑯᔭᐃᓐᓇᕆᓪᓗᒋᑦ ᑖᒃᑯᐊ, ᐊᒡᒍᖅᓯᒪᓂᖏᑦ ᖃᐅᔨᓴᕈᑎᐅᔪᑦ 

ᐱᓕᕆᔭᐅᔪᑦ ᓵᓐᖓᔭᖃᓪᓗᐊᑕᓪᓗᑎᒃ ᐅᔭᕋᖏᑕ ᐊᐅᓚᓯᒪᓂᖏᑕ ᐊᑐᖅᓯᒪᔭᖏᑦ ᓄᓇᖁᑖᒍᑦ; ᐱᑕᖃᑐᐃᓐᓇᕆᐊᖃᓐᓂᖓ 

ᖄᒥᑦᑕᐃᓐᓇᖅᑐᖅ ᐃᖅᑲᕕᓂᖅ ᐅᔭᕋᕈᓐᓂᑰᑉ ᐃᓗᐊᓂ ᐆᒪᔪᖃᓕᓵᖃᐅᑎᑦ ᕿᒻᒪᑯᕕᓂᖏᓐᓂᒃ; ᖃᓄᑎᒋ ᐃᔾᔪᓂᖃᒻᒪᖔᑕ ᑕᒪᒃᑯᐊ 

ᐃᖅᑲᕕᓃᑦ ᑲᑕᒑᓂᑯᕕᓂᕆᔭᑦ ᐅᔭᕋᕈᖅᑐᑦ ᖃᓄᐃᑦᑐᒥᓪᓗ ᐆᒪᔪᕕᓃᑦ ᐅᔭᕋᕈᖃᓯᐅᑎᔪᑦ ᐃᓂᓪᓚᖓᔪᑦ 

ᑕᑯᔅᓴᕈᓕᓵᓐᓂᖅᓴᐅᔪᓂᒃ; ᐊᒻᒪᑦᑕᐅᖅ ᓄᓇᖓᑕ ᓯᒻᒥᖃᓐᓂᕕᓂᐊ ᖃᓄᑎᒋᓗ ᐊᒃᑐᐃᓯᒪᓂᖏᓄᑦ, ᐃᓚᓕᐅᑎᓪᓗᒋᑦ ᑕᕆᐅᑉ 

ᐃᒪᖅᑐᓂᐊᑕ ᐊᓯᔾᔨᖅᑕᐅᑎᕕᓂᖏᑦ ᐱᓗᐊᖅᑐᒥᒃ ᐅᑭᐅᖅᑕᖅᑐᓕᒫᖅ ᓯᒻᒥᐋᓗᓐᓄᑦ ᓴᐅᔭᐅᓯᒪᑎᓪᓗᒍ. ᖃᐅᔨᓴᐃᓂᕗᑦ 

ᐃᑲᔪᐃᒐᔭᕆᕗᖅ ᓇᓗᓇᐃᕆᓂᒻᒥᒃ ᑕᑯᓇᓐᓂᒻᒥᓪᓗ ᐅᔭᕋᖏᑕ ᐱᑕᖃᕈᓐᓇᓐᓂᖏᓐᓄᑦ ᓄᖑᓱᐃᑦᑐᒥᒃ, ᐊᔾᔨᒌᓐᖏᑦᑐᑦ 

ᓴᕕᕋᔭᕈᓲᑦ, ᑐᓐᖓᕕᑦ− ᐊᒻᒪᓗ ᐊᓐᓂᓐᓇᓛᑦ−ᓴᕕᕋᔭᖏᑦ, ᐃᒐᓗᕙᐅᔭᑦ−ᐅᔭᕋᖁᑎᖏᑦ, ᓴᓇᓐᖑᐊᒐᔅᓴᖃᓐᓂᖓ, ᐅᖅᓱᐋᓗᔅᓴᔭᓕᒃ 

ᐅᓗᒃᓴᓐᓈᖅ ᐅᔭᕋᖏᑦ, ᐊᒻᒪᓗ ᓯᖃᓕᓂᑯᑦ ᑲᑎᖅᓱᖓᕝᕕᖏᑦ ᐃᓚᒋᓪᓗᒍ ᐊᖏᔪᒥᒃ ᓴᕕᕋᔭᔅᓴᖃᓐᓂᕆᓲᖏᑦ.  

 

ᓄᓇᓕᓐᓂ ᑐᓴᕋᓱᒋᐊᕈᒪᕗᒍᑦ ᐃᒡᓗᓕᒻᒥ ᐃᑉᐱᐊᔾᔪᒻᒥᓪᓗ ᑕᖅᑭᐊᒍᑦ ᒫᔾᔨ 2018−ᒥ, ᐅᖃᐅᔾᔨᖅᓲᑎᓂᒃ ᐱᔪᒥᒋᔭᐅᔪᓪᓗ 

ᓇᓗᓇᐃᖅᑕᖏᑕ ᑐᓴᕋᓱᓪᓗᑎᒍᑦ ᕼᐋᒻᒪᓚᒃᑯᑦ ᑲᑎᒪᔨᖏᓐᓂᑦ, ᐊᖑᓇᓱᒃᑐᓕᕆᔨᑦ ᑲᑎᒪᔨᖏᓂᒃ, ᑭᒃᑲᓕᒫᓂᓪᓗ ᓇᔪᖅᑎᐅᔪᑦ 

ᓄᓇᓕᖏᓐᓂᒃ ᐱᓕᕆᐊᑦᑎᓐᓄᑦ ᒪᑐᐃᖓᕝᕕᒋᓗᑎᒍᑦ ᐅᐃᒍᓗᒋᓪᓗ ᐊᑑᑎᖃᓛᖑᔪᑦ. ᑖᓐᓇ ᖃᐅᔨᓴᐃᓂᕗᑦ ᐃᓚᖃᓐᓂᐊᖅᑐᖅ 

ᖃᔅᓯᒐᓚᓐᓂᒃ ᑳᓐᑐᕌᖑᔪᓂᒃ ᓄᓇᓕᐅᑉ ᐱᔅᓇᓯᒋᔭᖏᓐᓄᑦ ᐃᓄᖏᓂᓪᓗ ᐃᒡᓗᓕᐅᑉ ᓄᓇᓕᐊᓂ, ᐱᖃᓯᐅᑎᓪᓗᒋᑦ ᐊᑐᕆᐊᓕᕗᑦ 

ᐸᓐᓈᖃᓐᓂᒻᒧᑦ ᐊᐅᓪᓚᐅᑎᓂᒃ, ᐱᖁᑎᒃᑯᕕᖃᕆᐊᖃᓐᓂᖅ, ᓂᕿᒋᓂᐊᖅᑕᑦᑎᓐᓄᑦ, ᓄᓇᓕᒻᒥ ᑐᔪᒻᒥᕕᒋᓂᐊᖅᑕᑦᑎᓐᓄᑦ, 

ᓄᓇᐃᓐᓇᒻᒥ ᓂᔾᔪᑎᓄᑦ ᓇᐅᑦᑎᖅᓱᖅᑎᓂᒃ, ᑕᖕᒫᕝᕕᒻᒥᓗ−ᓂᖅᖠᐅᖅᑎᐅᑉ ᐃᑲᔪᖅᑎᐊᓄᑦ.  

ᑖᔅᓱᒪ ᖃᐅᔨᓴᕈᑎᑦᑕ ᑕᑯᔅᓴᕈᖅᑕᖏᑦ ᑎᑎᕋᐅᓯᐅᓂᐊᖅᑐᑦ ᓄᑖᖑᓗᑎᒃ ᓄᓇᓐᖑᐊᓕᐊᑦ ᓄᓇᒧᓪᓗ ᓇᓗᓇᐃᒃᑯᑎᓖᑦ 

ᖃᕆᓴᐅᔭᒃᑯᑦ ᑲᑎᖅᓱᒐᕆᔭᕗᑦ ᖃᐅᔨᓵᓄᑦ, ᐅᓂᒃᑳᓕᐊᑦ ᓄᓇᒧᑦ ᖃᐅᔨᓵᓄᑦ ᐊᒻᒪᑦᑕᐅᖅ ᖃᐅᔨᓴᖅᑏᑦ ᐃᓚᒋᔭᒥᓄᑦ− 

ᕿᒥᕐᕈᔭᐅᓪᓗᑎᒃ ᐅᖃᓕᒫᒐᖏᓄᑦ ᑎᑎᕋᐅᓯᐅᓲᑎᒍᑦ, ᐊᑐᓪᓗᑎᒍᓪᓗ ᐅᓂᒃᑳᖃᓐᓂᕗᑦ ᓄᓇᔾᔪᐊᑉ ᑲᓇᑕᐅᓪᓗ ᖃᐅᔨᓴᖅᑎᓄᑦ 

ᑲᑎᒪᕕᔾᔪᐊᓐᓂᕆᓲᖏᒍᑦ. ᑕᒪᐃᓐᓂᒃ ᑕᑯᔅᓴᕈᖅᑕᕗᑦ ᐊᑐᐃᓐᓇᐅᑎᑕᐅᒐᔭᖅᖢᑎᒃ ᐃᑭᐊᖅᑭᕕᒃᑯᑦ ᐊᒧᔭᔅᓴᐅᓗᑎᒃ 

ᐊᑭᖃᓐᖏᓪᓗᑎᒃ ᖃᕆᓴᐅᔭᑦ ᐃᑭᐊᖅᑭᕕᓕᐊᖓᑕ CNGO−ᑯᑦ ᐊᒻᒪᑦᑕᐅᖅ ᓄᓇᒥᐅᑕᓕᕆᔨᒃᑯᑦ ᑲᓇᑕᐅᑉ ᐃᑭᐊᖅᑭᕕᐊᓂᒃ 

ᐊᑎᓕᒃ GEOSCAN. ᐅᓇ ᖃᐅᔨᓴᐃᓂᖅ ᐱᕕᖃᖅᑎᑦᑎᓂᐊᖅᑐᖅ ᑐᓐᖓᕕᐅᔪᓐᓇᖅᑐᒥᒃ ᐊᑑᑎᖃᖅᑐᒥᒃ ᑐᑭᓯᐅᒪᔾᔪᑎᓕᐊᓄᑦ 

ᐅᔭᕋᖏᑦ ᑐᑭᓯᐅᒪᔭᐅᔪᓐᓇᕈᓐᓇᖁᓪᓗᒋᑦ ᕿᑭᖅᑖᓘᑉ ᐅᔭᕋᖏᑕ ᐊᑐᖅᓯᒪᔭᖏᓐᓄᑦ ᑕᐃᒪᓐᖓᓂᑦ, ᐱᔫᒥᓴᐃᑎᑦᑎᓂᒻᒥᒃ ᓄᑖᓂᒃ 

ᓴᕕᕋᔭᔅᓴᓄᑦ ᑮᓇᐅᔭᓕᐅᕈᑎᓄᑦ ᕿᓂᖅᓴᐃᓂᒻᒥᒃ, ᐃᑲᔪᐃᔪᓐᓇᓪᓗᓂᓗ ᓄᓇᕘᒥᑦ ᓯᕗᓂᖓᒍᑦ ᓄᓇᐅᑉ ᐊᑐᖅᑕᐅᓂᐊᑕ 

ᐸᓐᓇᒃᑕᐅᔾᔪᓯᖏᓐᓄᑦ.  

